
UO‘K: 528.8:630*6 

O‘RMON FONDI YERLARINING RAQAMLI KADASTR PASPORTINI  
GIS MONITORING MA’LUMOTLARI ASOSIDA TAKOMILLASHTIRISH  

(KOGON TUMANI MISOLIDA) 
 

IDIYEVA XADICHA FAXRIDINOVNA 
Buxoro davlat texnika universiteti o‘qituvchi-stajyori 

E-mail: iidiyeva7@gmail.com 
 

Annotatsiya. Maqolada arid hududlardagi o‘rmon fondi yerlarining fazoviy o‘zgarishlarini masofadan 
zondlash asosida baholash uslubi taklif etilgan. Kogon tumani misolida ko‘p davrli Sentinel-2 va 
Landsat tasvirlarini qayta ishlash, NDVI va SAVI indekslarini hisoblash, natijalarni kadastr konturlari 
bilan solishtirish hamda dala kuzatuvida tekshirish bosqichlari yoritilgan. Aniqlangan o‘zgarishlarni 
xavf darajasi bo‘yicha guruhlash va monitoring xaritasida aks ettirish mezonlari ishlab chiqilgan. 
Kalit so‘zlar: o‘rmon fondi yerlari, fazoviy o‘zgarish, masofadan zondlash, GIS, Sentinel-2, Landsat, 
NDVI, SAVI, Kogon tumani. 
 
Аннотация. В статье предложен метод оценки пространственных изменений земель лесного 
фонда в аридных регионах на основе данных дистанционного зондирования. На примере 
Каганского района рассмотрены этапы обработки разновременных снимков Sentinel-2 и 
Landsat, расчёта индексов NDVI и SAVI, сопоставления полученных результатов с 
кадастровыми контурами и их проверки посредством полевых наблюдений. Разработаны 
критерии классификации выявленных изменений по степени риска и их отображения на 
карте мониторинга. 
Ключевые слова: земли лесного фонда, пространственные изменения, дистанционное 
зондирование, ГИС, Sentinel-2, Landsat, NDVI, SAVI, Каганский район. 
 
Abstract. The article proposes a remote sensing-based method for assessing spatial changes in forest 
fund lands located in arid regions. Using Kogon District as a case study, the research covers the 
processing of multi-temporal Sentinel-2 and Landsat imagery, calculation of the NDVI and SAVI 
indices, comparison of the results with cadastral boundaries, and verification through field 
observations. Criteria have been developed for classifying the detected changes by risk level and 
displaying them on a monitoring map. 
Keywords: forest fund lands, spatial changes, remote sensing, GIS, Sentinel-2, Landsat, NDVI, SAVI, 
Kogon District. 

 
KIRISH 
O‘rmon fondi yerlarining samarali boshqaruvi faqat bir martalik kadastr 

hisobiga emas, balki ularning holatini vaqt bo‘yicha kuzatishga tayanadi. Arid 
Buxoro sharoitida vegetatsiya siyrakligi, qum ko‘chishi, sho‘rlanish, qurg‘oqchilik, 
antropogen bosim va yer foydalanishidagi o‘zgarishlar o‘rmonzorlarning holatiga 
tez ta’sir qilishi mumkin. Dala kuzatuvlari eng ishonchli manbalardan biri 
bo‘lsada, katta maydonlarni tez-tez qamrab olish xarajat va vaqt talab qiladi. 
Masofadan zondlash ma’lumotlari bu bo‘shliqni muntazam va taqqoslanadigan 
kuzatuv bilan to‘ldiradi. O‘rmon fondi yerlarini monitoring qilishda kadastr va 
ekologik kuzatuvning vazifalari farqlanadi. Kadastr konturi yer uchastkasining 
huquqiy-fazoviy chegarasini ifodalasa, kosmik tasvir o‘sha kontur ichidagi real 
yer qoplami va vegetatsiya holatini ko‘rsatadi. Shu bois samarali monitoring 

mailto:iidiyeva7@gmail.com


AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, sentabr. 
№9-son. 
ISSN: 3060-5245 

696 

metodikasi ushbu ikki turdagi ma’lumotni aralashtirmasdan, fazoviy bog‘lashi 
kerak. 

Yer kodeksi, “O‘rmon to‘g‘risida”gi, “Davlat yer kadastri to‘g‘risida”gi va 
“Davlat kadastrlari to‘g‘risida”gi qonunlar yer resurslari haqidagi ishonchli 
ma’lumotni shakllantirish, yerlardan oqilona foydalanish va muhofaza qilish 
uchun huquqiy asos yaratadi. 2030-yilgacha o‘rmon xo‘jaligi tizimini 
rivojlantirish konsepsiyasida ham o‘rmonlarni saqlash, tiklash, ko‘paytirish va 
sohada zamonaviy boshqaruv mexanizmlarini joriy etish ustuvor yo‘nalish 
sifatida qaraladi. Tadqiqotning maqsadi - Kogon tumani misolida o‘rmon fondi 
yerlarining holatini masofadan zondlash va GIS asosida aniqlash, o‘zgarishlarni 
kadastr konturlari kesimida baholash hamda natijalarni raqamli kadastr pasporti 
bilan integratsiya qilishga mo‘ljallangan monitoring algoritmini takomillashtirish. 

 
ADABIYOTLAR TAHLILI 
O‘rmon fondi yerlarining raqamli kadastr pasportini takomillashtirishga oid 

manbalar huquqiy, kartografik va texnologik yo‘nalishlarni qamrab oladi. 
“O‘rmon to‘g‘risida”, “Davlat yer kadastri to‘g‘risida” va “Davlat kadastrlari 
to‘g‘risida”gi qonunlarda o‘rmon fondi yerlarini hisobga olish, muhofaza qilish 
hamda kadastr ma’lumotlarini muntazam yangilashning huquqiy asoslari 
belgilangan. Vazirlar Mahkamasining 389-son qarorida davlat kadastrlarini 
geoaxborot tizimida yuritish, 674-son qarorida esa o‘rmon fondi yerlarini ijaraga 
berish va ulardan foydalanishni monitoring qilish tartibi yoritilgan. 

Sentinel-2 va Landsat ma’lumotlariga oid texnik manbalarda kosmik 
tasvirlar yordamida yer qoplami va vegetatsiya holatini ko‘p yillik kuzatish 
imkoniyatlari asoslangan. QGIS dasturi kadastr konturlari, huquqiy ma’lumotlar 
va monitoring natijalarini yagona fazoviy bazada birlashtirish imkonini beradi. 
Biroq o‘rganilgan manbalarda yer uchastkasining huquqiy, kadastr va kosmik 
monitoring ma’lumotlarini bitta raqamli pasportda jamlash masalasi yetarlicha 
ishlab chiqilmagan. Shu sababli Kogon tumani o‘rmon fondi yerlari misolida GIS 
monitoring natijalarini raqamli kadastr pasportiga kiritish va uni muntazam 
yangilanadigan axborot tizimiga aylantirish taklif etiladi. 

 
TADQIQOT METODOLOGIYASI 
Tadqiqot obyekti sifatida Kogon tumani hududidagi o‘rmon fondi yerlari 

qabul qilindi. Tadqiqotda tizimli tahlil, kartografik taqqoslash, geoaxborot 
modellashtirish, kadastr hujjatlarini tarkibiy tahlil qilish va masofadan zondlash 
ma’lumotlarini integratsiyalash usullaridan foydalanildi. 

Amaldagi kadastr pasportining tarkibiy tuzilishi o‘rganilib, unda yer 
uchastkasining kadastr raqami, joylashgan manzili, yer maydoni, toifasi, 
foydalanish turi, huquqiy holati, chegaralari va burilish nuqtalari koordinatalari 
qayd etilishi aniqlandi. Biroq mavjud shaklda yer uchastkasining oldingi holati, 
vegetatsiya qoplamidagi davriy o‘zgarishlar, monitoring manbasi, xavf darajasi va 
navbatdagi nazorat muddati alohida aks ettirilmaydi. Shu sababli o‘rmon fondi 

yerlarining kadastr pasportiga vaqt bo‘yicha yangilanadigan monitoring blokini 
qo‘shish taklif qilindi. 

Takomillashtirilgan uslub beshta ketma-ket bosqichdan tashkil topadi. 
Birinchi bosqichda yer uchastkasining kadastr raqami, huquqiy holati va fazoviy 
chegaralari aniqlanadi. Ikkinchi bosqichda kadastr konturi kosmik tasvirlar bilan 
birlashtiriladi. Uchinchi bosqichda vegetatsiya holati, o‘rmon qoplami va ochiq 
yerlar ulushi baholanadi. To‘rtinchi bosqichda aniqlangan o‘zgarishlar xavf 
darajasi bo‘yicha tasniflanadi. Beshinchi bosqichda monitoring natijalari raqamli 
kadastr pasportiga kiritilib, tegishli boshqaruv choralari belgilanadi. 

O‘zbekiston Respublikasi Vazirlar Mahkamasining 2023-yil 21-dekabrdagi 
674-son qaroriga muvofiq, foydalanilmayotgan o‘rmon fondi yer uchastkalarini 
ijaraga berishga oid materiallarni to‘plash, ko‘rib chiqish va vakolatli tashkilotlar 
bilan kelishish “E-ijara” axborot tizimi orqali amalga oshiriladi. Yer uchastkasiga 
bo‘lgan ijara huquqi esa narxni oshirib borish tamoyiliga asoslangan holda “E-
auksion” elektron savdo platformasi orqali realizatsiya qilinadi. Qarorda ijaraga 
beriladigan o‘rmon fondi yer uchastkalari bo‘yicha ma’lumotlar bazasini 
shakllantirish va ularning monitoringini yuritish O‘rmon xo‘jaligi agentligining 
asosiy vazifalaridan biri sifatida belgilangan. 

 
TAHLILLAR VA NATIJALAR 
Mazkur tartib raqamli kadastr pasportini “E-ijara”, “E-auksion” va davlat 

reyestri bilan bog‘lash uchun huquqiy asos yaratadi. Bunda kadastr pasporti yer 
uchastkasining faqat chegarasi va maydonini aks ettiruvchi hujjat emas, balki 
auksionga tayyorlashdan boshlab ijara shartnomasi bajarilishini monitoring 
qilishgacha bo‘lgan jarayonlar haqidagi ma’lumotlarni jamlovchi elektron axborot 
manbai sifatida shakllantirilishi mumkin. 

Ma’muriy reglamentga ko‘ra, elektron onlayn-auksionga chiqariladigan 
o‘rmon fondi yer uchastkasi bo‘yicha kontur raqami, yer turi, geografik joylashuvi, 
maydoni, koordinatali nuqtalari, geolokatsiyasi va chegaradosh yer 
uchastkalaridan foydalanish turlari ko‘rsatilgan kadastr xaritasi taqdim etilishi 
kerak. Ushbu ko‘rsatkichlar taklif etilayotgan raqamli kadastr pasportining 
identifikatsiya va fazoviy tavsif bloklarini shakllantirish uchun asos bo‘ladi. 

Elektron onlayn-auksion yakunlangandan keyin savdo natijalari 
bayonnomasi, auksion g‘olibi, yer uchastkasining ijara qiymati va ijara 
shartnomasiga tegishli ma’lumotlar shakllantiriladi. Mazkur ma’lumotlarni 
raqamli kadastr pasportining “Ijara va davlat ro‘yxati” bo‘limiga avtomatik 
uzatish taklif etiladi. Bunda auksion lotining raqami, savdo sanasi, elektron 
bayonnoma rekvizitlari, ijara huquqining davlat ro‘yxatidan o‘tkazilgan sanasi, 
reyestr raqami, ijara muddati va foydalanish maqsadi alohida qayd etiladi. Ushbu 
ma’lumotlarning yagona raqamli kadastr pasportida jamlanishi yer 
uchastkasining huquqiy va xo‘jalik holatini tezkor nazorat qilish imkonini beradi. 
Ijara muddati davomida GIS monitoringi orqali o‘rmon qoplami, vegetatsiya 
holati va yerdan maqsadli foydalanishdagi o‘zgarishlar muntazam baholanadi. 

 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, sentabr. 
№9-son. 
ISSN: 3060-5245 

698 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
 
 

Manba: O‘zbekiston Respublikasi Vazirlar Mahkamasining 2023-yil 21-dekabrdagi 674-son qarori talablarini 
umumlashtirish asosida muallif tomonidan ishlab chiqilgan. 
 

1-rasm. O‘rmon fondi yer uchastkasi raqamli kadastr pasportining ijara  
va davlat ro‘yxatidan o‘tkazish ko‘rsatkichlari 

Aniqlangan salbiy holatlar pasportning monitoring bo‘limida sana, maydon 

va xavf darajasi bo‘yicha qayd etiladi. Natijada elektron auksion, davlat ro‘yxati va 
fazoviy monitoring ma’lumotlari o‘rtasida uzluksiz axborot almashinuvi 
ta’minlanadi. Bu esa o‘rmon fondi yerlaridan foydalanish ustidan nazoratni 
kuchaytirish va asoslangan boshqaruv qarorlarini qabul qilishga xizmat qiladi. 
Shuningdek, raqamli pasportdagi ma’lumotlarni davriy yangilash yer 
uchastkasining oldingi va joriy holatini o‘zaro taqqoslash imkonini yaratadi. 
Mazkur yondashuv noqonuniy foydalanish va o‘rmon qoplamidagi salbiy 
o‘zgarishlarni dastlabki bosqichda aniqlash samaradorligini oshiradi (1-rasm). 

O‘rmon fondi yer uchastkasini elektron onlayn-auksionga chiqarish 
jarayonida shakllantiriladigan elektron buyurtma raqamli kadastr pasportining 
boshlang‘ich axborot manbalaridan biri hisoblanadi. O‘zbekiston Respublikasi 
Vazirlar Mahkamasining 2023-yil 21-dekabrdagi 674-son qarori bilan 
tasdiqlangan Ma’muriy reglamentning 3-ilovasida elektron buyurtmaning asosiy 
rekvizitlari belgilangan. Unga yer uchastkasining o‘ziga xos raqami, maydoni, 
joylashgan joyi, belgilangan foydalanish maqsadi, yer toifasi va yer turi kiritiladi. 

Elektron buyurtmada qayd etiladigan mazkur ma’lumotlar yer 
uchastkasining identifikatsiya, fazoviy va huquqiy tavsiflarini shakllantirishga 
xizmat qiladi. Yer uchastkasining o‘ziga xos raqami elektron tizimlar o‘rtasida 
ma’lumot almashish uchun yagona identifikator vazifasini bajaradi. Maydon va 
joylashgan joy haqidagi ma’lumotlar kadastr konturi hamda burilish nuqtalari 
koordinatalari bilan bog‘lanadi. Belgilangan maqsad, yer toifasi va yer turi esa 
uchastkadan foydalanishning huquqiy rejimini tavsiflaydi. 

Elektron buyurtmaning ikkinchi ma’lumotlar guruhini auksion g‘olibining 
majburiyatlari, ijara muddati, g‘olibga qo‘yiladigan talablar hamda yer 
uchastkasidan foydalanish shartlari tashkil etadi. Ushbu ma’lumotlarni raqamli 
kadastr pasportining “Ijara majburiyatlari” bo‘limiga uzatish taklif etiladi. 
Natijada yer uchastkasining haqiqiy foydalanish holatini shartnomada 
belgilangan maqsad va majburiyatlar bilan muntazam taqqoslash imkoniyati 
yaratiladi. 

Elektron buyurtmada ko‘rsatilgan foydalanish maqsadi keyingi GIS 
monitoringi uchun bazaviy mezon sifatida qabul qilinishi mumkin. Masalan, 
uchastka o‘rmon barpo etish yoki ko‘chat yetishtirish uchun ajratilgan bo‘lsa, 
kosmik tasvirlar asosida vegetatsiya qoplamining shakllanishi va vaqt davomida 
o‘zgarishi baholanadi. NDVI va SAVI ko‘rsatkichlari, o‘rmon qoplami maydoni 
hamda ochiq yerlar ulushi buyurtmada belgilangan foydalanish yo‘nalishining 
amalda bajarilayotganini dastlabki nazorat qilishga xizmat qiladi. 

Elektron buyurtma, “E-auksion” natijalari, davlat reyestri va GIS monitoringi 
o‘rtasida uzluksiz axborot almashinuvini yo‘lga qo‘yish takroriy ma’lumot 
kiritishni kamaytiradi. Shuningdek, yer uchastkasining dastlabki tavsifi, auksion 
natijasi, ijara huquqi va monitoring holatini yagona raqamli kadastr pasportida 
izchil saqlash imkonini beradi. Bunda har bir o‘zgarish sanasi va axborot manbasi 
bilan alohida versiya sifatida qayd etilishi maqsadga muvofiq.  

2-rasm. O‘rmon fondi yer uchastkasi bo‘yicha elektron buyurtmadan 
raqamli kadastr pasportiga uzatiladigan ma’lumotlar tarkibi 

Kadastr konturini kosmik tasvirlar bilan birlashtirish orqali uchastkaning 
amaldagi foydalanish holati baholanadi. Aniqlangan o‘zgarishlar dala tekshiruvi 
uchun ogohlantiruvchi fazoviy indikator sifatida qabul qilinadi. Monitoring 
natijalarini alohida versiyalarda saqlash yer uchastkasining oldingi va joriy 
holatini taqqoslash imkonini yaratadi. Natijada elektron buyurtma, “E-auksion”, 
davlat reyestri va GIS monitoringi ma’lumotlari yagona raqamli kadastr 
pasportida birlashtiriladi. Bu o‘rmon fondi yerlaridan belgilangan maqsadda 
foydalanishni nazorat qilish va boshqaruv qarorlarini asoslash samaradorligini 
oshiradi (2-rasm). 

 
XULOSA VA TAKLIFLAR 
Shunday qilib, o‘rmon fondi yer uchastkalarining raqamli kadastr pasportini 

GIS va masofadan zondlash ma’lumotlari asosida takomillashtirish yerlarning 
huquqiy, fazoviy va tabiiy holatini yagona tizimda kuzatish imkonini beradi. 
Sentinel-2 va Landsat kosmik tasvirlari asosida NDVI hamda SAVI indekslarini 
qo‘llash o‘simlik qoplamidagi davriy o‘zgarishlarni aniqlashga xizmat qiladi. 
Monitoring natijalarini kadastr konturlari bilan bog‘lash esa o‘zgarishlarni aniq 
yer uchastkasi doirasida baholash imkoniyatini yaratadi. Elektron buyurtma,  
“E-ijara”, “E-auksion” va davlat reyestri ma’lumotlarini kadastr pasportiga 
integratsiyalash takroriy axborot kiritishni kamaytiradi hamda ma’lumotlarning 
izchilligini ta’minlaydi. Raqamli pasportning versiyalangan monitoring blokida 
uchastkaning boshlang‘ich holati, ijara shartlari, auksion natijalari, vegetatsiya 
ko‘rsatkichlari va aniqlangan o‘zgarishlar tarixi saqlanadi. 

Xavf darajasi bo‘yicha tasniflash dala tekshiruvlarini birinchi navbatda 
nazorat talab qiladigan hududlarda tashkil etishga yordam beradi. Bunda kosmik 
tasvirlarda aniqlangan o‘zgarishlar huquqbuzarlikning yakuniy dalili sifatida 
emas, balki qo‘shimcha tekshiruv o‘tkazish zaruratini ko‘rsatuvchi fazoviy 
indikator sifatida qabul qilinadi. Taklif etilgan yondashuv ijara shartnomalarida 
belgilangan majburiyatlarning bajarilishini, daraxt va butalar qoplamining 
saqlanishini hamda yerdan belgilangan maqsadda foydalanishni muntazam 
nazorat qilish imkoniyatini kengaytiradi. 

Mazkur tizim Kogon tumani o‘rmon fondi yerlarining kadastr hisobini 
yuritish, monitoring ma’lumotlarini yangilash va boshqaruv qarorlarini fazoviy 
dalillar asosida qabul qilish samaradorligini oshiradi. Kelgusida taklif etilgan 
uslubni boshqa arid hududlarning tabiiy sharoitlariga moslashtirish va davlat 
o‘rmon kadastrining yagona raqamli axborot tizimiga bosqichma-bosqich joriy 
etish maqsadga muvofiq.  

